
Hiesa eta genetika 

Hiesa sistema immunearen gaixotasun bat da, GIB delako birusak sorrarazia. Bere ezaugarririk garrantzitsuena sistema inmunearen parte diren CD4 motako zelulen heriotza da. Hori dela eta, gorputza babes barik geratzen da eta beste gaixotasun infekzioso batzuk edo minbizia gara ditzake. Mundu mailako datuei begira, 2004. urtean 39,4 milioi pertsona birusaz kutsatuta zeuden, eta urte berean 3,1 milioi pertsona hil ziren gaixotasun hau dela eta. Oso kontuan hartzeko datuak beraz. 

Hilabete honetan nazioarteko aldizkari baten hiesa eta gaixoen osaketa genetikoa lotzen dituen lan bat argitaratu da, egileen artean ikertzaile katalan bat zegoela. 

Lan honetan, eta bizitzaren kasualitate baten oinarrituta, hiesa garatu zuten bi biki monozigotikoetan egindako azterketa plazaratu da. Urte askoan bikiak genetikako azterketetan oso garrantzitsuak izan dira. Bikietan egindako azterketen helburua genetikaren eta ingurunearen efektu erlatiboak aztertzea izan da. Biki identikoak edo monozigotikoek, hots obulu bakar batetik datozenek, informazio genetiko berdina daukate eta, gainera, euren ingurunea ere berdintsua izaten da; biki dizigotikoetan (bi obulutatik datozenak), aldiz, informazio genetikoa ez da berdina, baina bai ingurunea. Bikiek dituzten berezitasun horietaz baliatuz eta erkatuz zenbait giza ezaugarri eta gaixotasun aztertu izan dira, bizitzaren luzera, nortasuna, Parkinsona eta Alzeihmerra kasu, baina gaixotasun infekziosoen azterketak ez dira ohikoak horrelako indibiduotan, eta hau izan da preseski argitaratutako lan honen garrantzia. 

Birusen eta gaixoaren elkarrekintzak eta gaixotasunaren progresioa aurresatea oso zaila da giza gaixotasun infekziosoetan, bai birusaren bai gaixoaren aniztasunagatik. GIBa oso birus aldakorra da, eta birusen aldatzeko gaitasun hori dela eta, gaixo berean genetikoki desberdinak diren birusak egon daitezke, euren arteko desberdintasunak % 30ekoak izan daitezkeelarik. Sagu bikietan egin diren azterketetan ondokoa ikusi izan da: birusean gertatuko bi aldaketa nahiko direla infekzioaren garapena desberdina izateko; kasu batean arrakastatsuki borrokatua izateko, eta bestean gaixoak infekzio kronikoa izan eta heriotzaraino eramateko. 

Bizitzaren gertaera triste batek egoera bitxia eragin du, bi anaia bikik birusa pertsona berarengandik jasoz eta aldi berean infektatuta geratuz. Baina gertaera honek ikertzaile talde bati gizakietan osaketa genetiko berdina duten indibiduoetan gaixotasunaren garapena zelakoa izan daitekeen aztertzeko aukera eman dio. Azterketa honen ondorioa ondokoa izan da: genoma oso antzekoak dituzten pertsonek GIB birusarekiko oso modu antzekoan erantzuten dutela. Beraz, konkordantzia handia dago bikien artean gaixotasun honi dagokiola. Gainera, birusen genomek ere antzeko aldaketak jasan dituzte bi anaietan. 

Genetikoki antzekoak diren pertsonek infekzioaren aurrean modu antzekoan erantzuten dutela jakitea erabilgarria izan daiteke txertoen garapenean: nolabait, antzeko pertsonek antzeko txertoak beharko lituzkete. Kasualitate batek gaixoentzako leiho txiki bat irekitzea baimendu du kasu honetan. 

